
Liewe Wildevy-vriende

Ons groet julle met dankbare harte vanuit ‘n baie nat en baie groen Grootfontein. In hierdie reënseisoen het ons al ongeveer 800mm reën gekry. Die Here het werklik die sluise van die Hemel vir ons oopgemaak. Glo dit as julle wil, maar vroeg in Januarie het daar glad ’n stortbui reën binne-in ons huis geval. ’n Geweldige warrelwind het veroorsaak dat ’n stuk plastiek een van ons geute verstop het en net daarna val daar toe 50 mm reën binne 20 minute. Die water het die eetkamer se plafon eenvoudig oorstroom en toe deur al die laste gestroom! Daar, binne-in die eetkamer, het ons papsopnat gereën, terwyl ons met skoppies die water opgeskep en emmersvol buite gaan uitgooi het. Nou kan julle dalk verstaan hoekom die baie reën my as Suide-mens party dae so half “mufferig” laat voel.    
Alhoewel die reën beteken dat die Boesmans mahangu kan plant en dat veldkos volop raak, waaroor ons bitter dankbaar is, veroorsaak dit ook groot probleme. Hulle huisies is nie regtig waterbestand nie en sommige woon in gebiede wat heeltemal oorstroom is. Hulle karige kosvoorrade, beddegoed en klere reën nat en bly maar in die slag. Tans is baie paaie en brûe verspoel en verskeie habitatte, skole en klinieke is óf onder water óf heeltemal van die buitewêreld afgesny. Skoon drinkwater is onbekombaar en die muskiete ontelbaar. Siektes soos malaria en cholera  kom algemeen voor. 
Gedurende Februarie het ons in opdrag van DEGNOS ons ondersteuningsgemeentes in die suide van Namibia besoek om verslag te lewer oor ons werksaamhede en ook om ons behoeftes bekend te maak. (Dit het vir my gevoel soos ’n koshuiskind wat weer vir ’n naweek huis toe kon gaan.) Ons is baie dankbaar oor die hartlikheid waarmee ons oral ontvang is, die belangstelling wat in ons werk getoon is en die ondersteuning wat ons van julle geniet. Dankie aan Karasburg, Keetmanshoop, Aroab, Koës en Rosh Pinah se kerkrade vir die geleentheid aan ons gegun om op so ‘n manier Wildevy-gemeente se vriendskapsbande met julle te kon versterk. Ons is net jammer dat ons tyd te min was om ook by Warmbad en Ariamsvlei besoek te kon aflê. ’n Span uit Karasburg se gemeente kom gedurende April vir ons kuier. Ons sien baie uit daarna en vertrou dat dit die voorloper van die ander gemeentes se besoeke ook sal wees. Die riviere in vloed, vleie vol water, driedorings wat blom, gabbabosse met groen blare en kniehoogte gras wat oral staan, was werklik ’n bonus om te beleef. Dit het my in verwondering opnuut laat nadink oor die versorgende liefde van ons Skeppergod, nie net in die natuur nie, maar ook in en deur Sy geliefde kinders se onderlinge versorging van mekaar! Ek kan maar net weer Mat. 25:40 hier aanhaal: “Ek sê vir julle, en dit is seker: Toe julle dit gedoen het vir een van my vriende, ook vir die een wat die minste belangrik is, toe het julle dit vir My gedoen.” (Die Bybel vir Dowes) 
Verlede Sondag moes Koos besoek gaan aflê by Johannes Kapanza op Bravo. Hy kon hom nie vooraf gekontak kry nie, die paaie was redelik onbegaanbaar, dit het gereën en hy het vasgesit. By homself het hy maar gewonder of hy ooit vir Johannes sou kon opspoor en of sy opoffering enigsins die moeite werd is. Tog het hy uiteindelik by Johannes uitgekom. Daar onder ’n boom, in die  koud en nat, besig om getrou die Woord aan ongeveer sestig mense te verkondig, het hy Johannes en sy seun, Bartolomeus, gekry! En in sy hande was die materiaal wat hy by die opleiding ontvang het! Dit is op sulke oomblikke dat ’n mens maar net opnuut besef dat geen opoffering in diens van die Here ooit te groot is nie. Met die terugrit is hy op Tsinsabis aan waar hy ook vir Karel Ganseb getrou op sy pos gekry het, besig om kerk te hou! Dit wys ‘n mens dat ons nooit genoeg kan bid vir hierdie geestelike werkers wat onder moeilike omstandighede steeds aan hulle roeping getrou bly nie. Dit bly vir ons ’n groot inspirasie om by elke opleidingsessie hulle opgewondenheid oor hulle bediening  te beleef en om terugvoering van die vrug op hulle arbeid te ontvang. By die meeste habitatte is daar ’n groot behoefte aan ’n eie aanbiddingsplekkie. Hulle kap sparre en pale vir die bou van hul eie kerkies. Ons kan ’n skenking van hout (al die wange van die bome) uit Katima Mulilo kry, maar benodig nog vervoer daarvoor. Die kerkraadslede probeer ook tans om alle lidmate op te spoor, sodat ons die lidmaatregister op datum kan kry en ’n meer effektiewe bediening kan loods. Aangesien die mense so baie rondtrek en dikwels nie eers hulle eie naam kan lees of skryf nie, blyk dit ’n amper onbegonne taak te wees. 
Ds. Hendrik en Elize van Zyl het in Februarie vanaf Tsumkwe na Grootfontein verhuis. Ons glo hierdie omwenteling was seker nie maklik nie, maar daarvan sal hulle self sekerlik meer vertel. Ons is egter baie dankbaar om hulle nou hier by ons te hê en bid hulle sterkte toe vir die nuwe werksomstandighede. Elize sal die kantoor beman en ds.Hendrik, as voorsitter van DEGNOS, sal die opleiding en bediening van al die Boesmangemeentes koördineer. Ds. Tienie van Rensburg het afgetree en gaan nou permanent op Swakopmund bly. Ons is dankbaar vir die groot insette wat hy oor baie jare heen tot die bediening van die Boesmangemeentes bygedra het. Alhoewel hy nou hopelik rustiger sal kan wees, glo ons dat hy altyd die Boesmans en hulle belange in sy hart sal saamdra. 
Vanaf 23-26 Maart ontvang ons opleidingspan ook weer ons eie opleiding onder prof. Malan Nel. Ons moet vanjaar die kursus oor Prediking doen sodat ons dit dan weer volgende jaar vir die geestelike werkers kan aanbied. Die week daarna is die geestelike werkers almal weer hier op Grootfontein en begin hulle met die kursus in Gemeentebou. Almal wat die kursus oor Vaste Fondamente suksesvol deurloop het, sal ook by hierdie geleentheid ’n sertifikaat ontvang.    
Met ons besoek aan die Suide het ons in Windhoek by dr. Kapollo by die CCN-kantoor aangegaan. Hy het met groot vreugde van sy florerende bokboerdery vertel. In 2004 het Koos en Giel Botma van Koës vir hulle ’n basiese boerbokkursus in Wamboland gaan aanbied. Hierdie beginsels het hy trou op sy eie kudde begin toepas en nou kom sy mense almal na hom toe vir raad. Sy woorde “I realised that I can only teach my people by my own example”, het my geweldig diep geraak en laat dink aan hierdie aanhaling: 

                             The radiance of His divine Beauty is wholly inexpressible: 
                                            words cannot say it; nor ears grasp it. 
                               But a glimpse of that radiance might sometimes be seen 

                                   on the faces of those who love their Lord dearly, 

                                 and therefore also love all their brothers and sisters.       (Philimon: 6de eeu n.C.)
Hierdie “radiance” het ek daar op dr Kapollo se gesig gesien, sien ons op ons studente se gesigte as hulle oor hulle werk getuig en sien ons op die gesigte van ons ondersteuners wanneer ons met hulle oor die Boesmans praat, “because they love their Lord dearly and therefore also love all their brothers and sisters”!!  Mag God ons in hierdie Lydenstyd met soveel liefde vir Hom en vir ons medemens vervul dat ons almal die heerlikheid van die Here sal uitstraal en al meer aan  Sy beeld gelykvormig sal word.
Loof die Here saam met ons vir:

· Oorvloedige reën.

·  Sy veilige bewaring en troue versorging gedurende ons reis na die Suide.

· Ondersteuners en gebedsvriende wat hul harte en hande oopgemaak het vir die Boesmans.
· Ons geestelike werkers wat getrou en met entoesiasme hul roeping uitleef. 

· Die opleiding van beide die geestelike werkers sowel as die opleidingspan. 

· Elke gelowige wat die heerlikheid van Christus uitstraal.

Bid asb. saam met ons vir:
· Elkeen wat swaar kry a.g.v. die oorvloedige reën.

· Beskerming teen siektes, drankmisbruik, geweld, toordery en bonatuurlike magte.

· Die kinders, dat hulle God as persoonlike Vriend en Verlosser sal ken, meer geleenthede tot opvoeding sal kry en sal ontwikkel tot  jongmense met ’n passie vir die Here.

· Die opleidingsessie, die opleidingspan en die geestelike werkers, dat hulle sal kan volhou met die opleiding, hulle ywer vir die bediening sal behou en die gawe van onderskeiding sal ontvang om die Woord suiwer te kan uitdra.
· Die kerkraad en die opsporing van lidmate en die behoefte aan eie aanbiddingsplekke.
· Die beplanning, veilige reis en besoek van Karasburg-gemeente.

· Bid dat die Here ons ook elke dag sal dra, entoesiasties sal hou en van innerlike krag en gesondheid sal voorsien vir ons werk en vir heelhartige samewerking met almal hier.
Liefdegroete

Koos en Amanda 

